
V E N D I M

PËR SHQYRTIMIN E KËRKESAVE ANKIMORE 
NR. 170, PARAQITUR NGA PARTIA BASHKIMI PËR TË DREJTAT E NJERIUT ME OBJEKT “KËRKESË PËR SHPALLJEN E PAVLEFSHME TË ZGJEDHJEVE NË QV NR. 4628, KOMUNA FINIQ, KZAZ NR. 66, QARKU VLORË”, 
NR. 168 PARAQITUR NGA PARTIA MINORITETI ETNIK GREK PËR TË ARDHMEN ME OBJEKT “KUNDËRSHTIMI I VENDIMIT NR. 8, DATË 01.08.2011 TË KZAZ NR. 66, QARKU VLORË “PËR MIRATIMIN E TABELËS PËRMBLEDHËSE TË REZULTATIT PËR ZGJEDHJEN E KRYETARIT TË KOMUNËS FINIQ”” 
Komisioni Qendror i Zgjedhjeve në mbledhjen e datës 05.08.2011, me pjesëmarrjen e:
Arben           RISTANI 
Kryetar

Dëshira         SUBASHI   
Zv/kryetare

Artan 
          LAZAJ

Anëtar

Hysen 
          OSMANAJ
Anëtar

Klement 
ZGURI
          Anëtar

Vera 

SHTJEFNI
Anëtare

Shqyrtoi çështjen me 
KËRKUES 1:
Partia Bashkimi për të Drejtat e Njeriut, përfaqësuar nga z. Bledar Skënderi.

KËRKUES 2:                     
Partia Minoriteti Etnik Grek për të Ardhmen, përfaqësuar nga av. Arben Kashahu dhe av. Hekuran Skuqi.                        

PALË E INTERESUAR:
Partia Demokratike përfaqësuar nga Z. Niazi Kosovrasti.
                                             Partia Socialiste përfaqësuar nga Z. Eridian Salianji.

Kandidati për për Kryetar të Komunës Finiq, propozuar nga Partia Bashkimi për të Drejtat e Njeriut, Z. Sokrat Spiro.

Kandidati për për Kryetar të Komunës Finiq, propozuar nga Partia Minoriteti Etnik Grek për të Ardhmen, Z. Ziso Lluci.

OBJEKT:       
Për shqyrtimin e kërkesës ankimore nr. 170, të paraqitur nga Partia Bashkimi për të Drejtat e Njeriut me objekt “Kërkesë për shpalljen e pavlefshme të zgjedhjeve në QV nr. 4628, Komuna Finiq, Qarku Vlorë dhe për pasojë shpalljen e pavlefshme të zgjedhjeve në njësinë vendore Komuna Finiq, ZAZ nr. 66, Qarku Vlorë” dhe nr. 168 të paraqitur nga Partia Minoriteti Etrnik Grek për të Ardhmen me objekt “Kundërshtimin e Vendimit nr. 08,  datë 01.09.2011 të KZAZ-së nr. 66 “Për miratimin e tabelës përmbledhëse të rezultatit për zgjedhjen Kryetarit të Komunës Finiq”. 
BAZË LIGJORE: 
Neni 21, pika 1 dhe 17, neni 24, neni 124, neni 132 e vijues  të ligjit Nr. 10019, datë 29.12.2008, “Kodi Zgjedhor i Republikës së Shqipërisë”.

KQZ pasi shqyrtoi dokumentacionin e paraqitur dhe dëgjoi diskutimet e të pranishmëve,

VËREN

Partia Minoriteti Etnik Grek për të Ardhmen ka  paraqitur pranë Komisionit Qendror të Zgjedhjeve kërkesë ankimore, e cila është administruar me nr. 6000 prot., datë 03.08.2011. Në respektim të kritereve të përcaktuara në nenin 127 të Kodit Zgjedhor,  kjo kërkesë ankimore është regjistruar në Regjistrin e Ankimeve Zgjedhore, me nr. 168 regj, datë 03.08.2011.

Kërkesa ankimore me nr. 168 rregj., depozituar në KQZ nga subjekti zgjedhor Partia Minoriteti Etnik Grek për të Ardhmen, ka objekt:

1. “Kundërshtimin e Vendimit nr. 08,  datë 01.09.2011 të KZAZ-së nr. 66, Qarku Vlorë “Për miratimin e tabelës përmbledhëse të rezultatit për zgjedhjen Kryetarit të Komunës Finiq”.
Partia Bashkimi për të drejtat e Njeriut ka  paraqitur pranë Komisionit Qendror të Zgjedhjeve kërkesë ankimore, e cila është administruar me nr. 6008 prot., datë 04.08.2011. Në respektim të kritereve të përcaktuara në nenin 127 të Kodit Zgjedhor,  kjo kërkesë ankimore është regjistruar në Regjistrin e Ankimeve Zgjedhore, me nr. 170 regj, datë 04.08.2011.

Kërkesa ankimore me nr. 170 rregj., depozituar në KQZ nga subjekti zgjedhor Partia Bashkimi për të Drejtat e Njeriut, ka objekt:

1. “Kërkesë për shpalljen e pavlefshme të zgjedhjeve në QV nr. 4628, Komuna Finiq, Qarku Vlorë”.
Komisioni Qendror i Zgjedhjeve, në referim të përcaktimeve të nenit 132 të Kodit Zgjedhor, duke vlerësuar se kërkesat ankimore nr. 168 rregj. dhe nr. 170 rregj., pavarësisht paraqitjes nga subjekte të ndryshëm zgjedhorë, por për të njëjtën zonë zgjedhore, vendosi shqyrtimin bashkërisht të tyre në seancën plenare të datës 05.08.2011, ora 11.00.  

Bazuar në përcaktimet e pikës 2 të nenit 132, dhe në evidentim të faktit se kërkesa ankimore e paraqitur nga subjekti zgjedhor PBDNJ ka si objekt pavlefshmërinë e zgjedhjeve për Kryetar të Komunës Finiq, shqyrtimi administrativ në seancë plenare filloi me kërkesën ankimore paraqitur nga PBDNJ me nr. 170 rregj.   
KQZ, pasi verifikoi pjesëmarrjen e ankuesve, mori në shqyrtim kërkesat e Partisë Demokratike, Partisë Socialiste, dhe kandidatëve për Kryetar të Komunës Finiq të propozuar nga subjekti zgjedhor PBDNJ dhe MEGA, z. Sokrat Spiro dhe z. Ziso LLuci, depozituar në Komisionin Qendror të Zgjedhjeve për të marrë pjesë në shqyrtim administrativ të kërkesave ankimore nr. 168 dhe nr. 170, si palë të interesuara, dhe pasi i çmoi këto kërkesa në përputhje me kërkesat e nenit 133, pika 1, 2 dhe 3, të ligjit Nr. 10019 datë 29.12.2008, “Kodi Zgjedhor i Republikës së Shqipërisë”, vendosi pranimin e tyre si palë të interesuar në këtë proces. 

Pala ankuese, Partia Bashkimi për të Drejtat e Njeriut, e ftuar në seancë nga Kryetari i KQZ, për të dhënë shpjegime rreth ankimit të paraqitur, parashtroi se:

Sipas tabelës përmbledhëse të rezultatit për zgjedhjen e kryetarit të Komunës Finiq, miratuar me vendimin nr. 8, datë 01.08.2011, të KZAZ nr. 66, Qarku Vlorë, ka rezultuar fitues z. Sokrat Spiro vetëm me një votë diferencë nga kandidati i propozuar nga Partia Minoriteti Etnik për të Ardhmen, z. Ziso Lluci.
Pavarësisht se kandidati i PBDNJ rezulton fitues, gjatë ditës së votimit kanë ndodhur shkelje të rënda të ligjit me pasojë pavlefshmërinë e zgjedhjeve në QV nr. 4628, dhe për pasojë pavlefshmërinë e zgjedhjeve në të gjithë njësinë zgjedhore. Në QV. Nr. 4628 votimi ka filluar me disa orë vonesë, vonesë e cila u ka mohuar zgjedhësve të drejtën për të votuar. Duke konsideruar diferencën shumë të ngushtë të rezultatit midis dy kandidatëve, kjo shkelje e ligjit, sipas ankuesit PBDNJ, në referim të përcaktimeve të nenit 160, pika a dhe c, të Kodit Zgjedhor sjell pavlefshmërinë e zgjedhjeve në këtë qendër votimi dhe për pasojë pavlefshmërinë e zgjedhjeve në të gjithë njësinë zgjedhore.  
Pala ankuese Partia Bashkimi për të Drejtat e Njeriut, për të mbështetur pretendimet sa më sipër, dhe për nevoja të hetimit administrativ, kërkoi nga KQZ të administrohet në cilësinë e provës Libri i Protokollit të QV nr. 4628, i gjendur në kutinë e materialeve zgjedhore të kësaj QV. 
Pala e interesuar, Partia Demokratike, parashtroi se e gjen të pavend referimin nga ankuesi tek neni 160, pika a dhe c. Neni 160 “Pavlefshmëria e zgjedhjeve në qendrën e votimit”, në pikën a të tij përcakton si rast më flagrant i cili çon procesin në pavlefshmëri “kanë ndodhur shkelje të ligjit”. Pala ankuese, megjithëse e ftuar disa herë nga KQZ gjatë seancës së shqyrtimit për të paraqitur prova për shkeljen e pretenduar, nuk paraqiti asnjë të tillë. Votimi vërtet është ndërprerë në QV 4628 për disa orë, ashtu siç edhe ankuesi pretendon, por jo në afatin 6 orësh, pra nuk ka argument ligjor edhe për referimin tek pika “c” e nenit 160. Ankuesi nuk ka paraqitur asnjë provë për të vërtetuar pretendimet e tij, për pasojë dhe referimi tek neni 160, pika a dhe c, është i pabazuar. 

Partia MEGA, parashtroi se më datë 8 maj në këtë qendër votimi kanë shprehur vullnetin e tyre 399 votues, ndërkohë që më datë 31 korrik 454, pra 55 votues më shumë, pra shifra e shtuar e votuesve me 55, tregon se ndërprerja e votimit për rreth tre orë nuk ka peguar zgjedhësit në shprehjen e vullnetit të tyre. Në mbrëmjen e datës 30 korrik vula u dorëzua e rregullt tek Kryetari, por në mëngjes u kostatua se vula e Kryetarit rezultonte e dëmtuar, u lajmërua KZAZ, KQZ, dhe pas ardhjes se vulës rezervë nga KQZ, votimi në QV 4628 filloi pas rreth tre orësh ndërprerje. 
Partia Socialiste, parashtroi se ankuesi, pavarësisht se fitues, nisur nga ankimi i bërë nga subjekti tjetër zgjedhor, si dhe për të shmangur konfuzionin ligjor në referim të nenit 160, pika 2 “Subjektet zgjedhore, brenda tre ditëve nga shpallja e rezultatit nga KQZ-ja ose KZAZ, kanë të drejtë të kërkojnë në KQZ shpalljen e pavlefshmërisë së tyre”, detyrohet të paraqesë kërkesë për pavlefshmëri. 

Komisioni Qendror i Zgjedhjeve, në cilësinë e organit më të lartë të ngarkuar nga ligji për administrimin e zgjedhjeve, mori të gjitha masat për zhvillimin e një procesi zgjedhor konform të gjitha standardeve për Kryetar të Komunës Finiq më datë 31.07.2011, si dhe ndoqi në dinamikë zhvillimin e tij. KZAZ Nr. 66, rrethi Delvinë, qarku Vlorë, në datën 31.07.2011, paraqiti në KQZ një informacion mbi dëmtimin e vulës së kryetarit të KQV-së 4628, komuna Finiq dhe kërkon zëvëndësimin e saj me vulën rezervë. Në këto kushte KQZ, me vendimin nr. 1200, datë 31.07.2011, ora 10;00, vendosi nxjerrjen jashtë përdorimit të vulës së kryetarit të KQV-së Nr. 4628 , komuna Finiq, rrethi Delvinë, qarku Vlorë dhe   zëvendësimin e saj me vulën rezervë. Kjo vendimarrje e KQZ, u materializua me ndihmën logjistike të Ministrisë së Mbrojtjes, helikopter, dhe vula rezervë u dërgua menjëherë në KQV nr. 4628, duke mundësuar mbarëvajtjen e procesit dhe në këtë QV ashtu sikundër në QV e tjera të kësaj njësie zgjedhore. 
Komisioni Qendror i Zgjedhjeve, me votimin e refuzoi kërkesën e bërë nga PBDNJ për marrjen e provës, Librit të Protokollit të mbledhjeve të QV 4628, duke vlerësuar se prova e kërkuar nuk shërben për vërtetimin e faktit të pretenduar.

Për gjithë sa më sipër, Komisioni Qendror i Zgjedhjeve duke vlerësuar se kërkesa e subjektit zgjedhor PBDNJ për pavlefshmërinë e votimit për kryetar të Komunës Finiq, është tërësisht e pabazuar në ligj e prova, e rrëzoi atë me votim.
Më pas u procedua me shqyrtimin administrativ të kërkesës ankimore të paraqitur nga subjekti zgjedhor Partia Minoriteti Etnik Grek për të Ardhmen me objekt “Kundërshtimin e Vendimit nr. 08,  datë 01.09.2011 të KZAZ-së nr. 66 “Për miratimin e tabelës përmbledhëse të rezultatit për zgjedhjen Kryetarit të Komunës Finiq”.
Pala ankuese MEGA, e ftuar në seancë nga Kryetari i KQZ për të dhënë shpjegime rreth ankimit të paraqitur, parashtroi se:
Në tabelën përmbledhëse të rezultatit për Kryetar të Komunës Finiq janë përfshirë dhe rezultatet e QV 4631 dhe 4626, gjatë numërimit të të cilave kanë ndodhur shkelje të ligjit. Në kutinë e votimit të QV 4631 në zarfin e fletëve të kontestuara janë 15 të tilla. KZAZ nr. 66, Qarku Vlorë, me vendimin nr. 7, datë 01.08.2011, ka vendosur këtë shpërndarje për to: 9 vota për kandidatin Spiro, katër vota për kandidatin Lluci, dhe 2 vota të pavlefshme. Tre prej komisionerëve të KZAZ 66, e kanë kundërshtuar këtë shpërndarje me pretendimin se dy fletë votimi të pavlefshme janë vlerësuar të tilla në kundërshtim me ligjin, ndërkohë që ato janë të vlefshme për kandidatin Lluci. Po kështu një nga fletët e votimit e kontestuar në këtë QV është vlerësuar si e vlefshme për kandidatin Spiro, ndërkohë që ajo është e pavlefshme në kuptim të ligjit. Gjithashtu në LPM pasqyrohet fakti se numëruesi i parë, i cili i përket subjektit PS, ka refuzuar të bëjë shënimin “e kontestuar”. Për këto shkelje të ligjit, konstatuar nga tre anëtarë të KZAZ, janë bërë shënimet përkatëse në Librin e protokollit të Mbledhjeve të KZAZ-së 66. Pasojat e këtyre shkeljeve ligjore të bëra nga KZAZ 66 kanë deformuar rezultatin e votimit në QV 4631, shkelje të cilat kanë qenë vendimtare ne deformimin e rezultatit të votimit në këtë QV e për pasojë në të gjithë zonën zgjedhore, duke e  përmbysyr atë padrejtësisht në favor të kandidatit Spiro, propozuar nga PBDNJ.     

Në QV nr. 4626, sipas ankuesit është konsumuar shkelje flagrante e ligjit, për faktin se një votë e vlefshme në favor të kandidatit të MEGA, z. Ziso Lluci, është llogaritur si votë e vlefshme për kandiadtin e PBDNJ, z. Sokrat Spiro, votë e cila ndodhet në zarfin e votave të kontestuara. Në rastin e QV nr. 4626, KZAZ nuk ka disponuar me vendim rezultatin e dalë nga fletët e votimit që ndodhen në zarfin e fletëve të kontestuara. 
Mbi bazën e këtyre parashtrimeve, pala ankuese Mega, bazuar në nenin 138, pika 3, të Kodit Zgjedhor, kërkoi kqyrjen dhe vlerësimin dhe shpërndarjen e votave të ndodhura në zarfin e votave të kontestuara, për të dy QV nr. 4631 dhe nr. 4626, si dhe rinumërimin e tërë votave të ndodhura në kutinë e QV nr. 4626. Mbi këtë bazë, pala ankuese, subjekti zgjedhor Mega, bazuar në përcaktimet e nenit 143, pika c, të Kodit Zgjedhor, kërkoi ndryshimin e rezultatit për zgjedhjen e Kryetarit të Komunës Finiq, duke u bazuar në rezultatet që do të dilnin nga kqyrja dhe vlerësimi në KQZ. 
Pala ankuese Partia MEGA, për të mbështetur pretendimet sa më sipër, dhe për nevoja të hetimit administrativ, kërkoi nga KQZ të administrohet në cilësinë e provës Libri i Protokollit të Mbledhjeve të KZAZ nr. 66, Qarku Vlorë, si dhe tabelat e rezultateve të QV të kësaj zone zgjedhore. 

KQZ pasi dëgjoi pretendimet dhe prapësimet e palëve në proces, për të verifikuar pretendimet e palës ankuese Partisë MEGA me vendim të ndërmjetëm vendosi të administrojë Librin e Protokollit të Mbledhjeve të KZAZ nr. 66, Qarku Vlorë dhe tabelat e rezultateve të QV të zonës. Nga verifikimi i përmbajtjes së tij rezultoi vërtetësia e pretendimeve të palës ankuese, konkretisht për QV 4631 me vendimin nr. 7, datë 01.08.2011, KZAZ kishte kryer vlerësimin e 15 votave të kontestuara me shpërndarjen 9 për kandidatin Spiro, 4 për kandidatin Lluci dhe 2 të pavlefshme. Ndërsa për 10 votat e kontestuara të QV 4626, nuk ishte disponuar me vendim shpërndarja e tyre. 
Në këto kushte, KQZ disponoi me vendim të ndërmjetëm për nevoja të thellimit të hetimit administrativ dhe zgjidhjes së kësaj çështjeje hapjen dhe kqyrjen e kutive të votimit të QV nr. 4631 dhe QV nr. 4626, me qëllim verifikimin e pretendimeve të parashtuara nga pala ankuese.  

Në vijim, duke respektuar procedurat e parashikuar në Kodin Zgjedhor,  u krye në prani të palëve në proces dhe të publikut, hapja e kutisë së votimit për QV nr. 4631, dhe konkretisht e zarfit të fletëve të kontestuara. Në zarfin e fletëve të kontestuara të QV 4631 u gjendën 15 fletë votimi. 

KQZ, pas kqyrjes së tyre, bazuar në kriteret e nenit 116 të Kodit Zgjedhor, e gjeti të gabuar vlerësimin dhe shpërndarjen e tyre nga KZAZ nr. 66. Me votim, KQZ i vlerësoi fletët e votimit të gjetura në zarfin e fletëve të kontestuara, si më poshtë:
· 8 vota të vlefshme për kandidatin e propozuar nga subjekti zgjedhor PBDNJ, z. Sokrat Spiro

· 6 vota të vlefshme për kandidatin e propozuar nga subjekti zgjedhor MEGA, z. Ziso Lluci

· 1 votë e pavlefshme.

Mbi bazën e këtij vlerësimi, u miratua me vendim të ndërmjetëm të KQZ, ndryshimi i tabelës së rezultatit të QV nr. 4631, KZAZ nr. 66, qarku Vlorë, duke tabuluar respektivisht:

· në rubrikën me nr. 5 të saj “vota të pavlefshme” 1 (një) votë
· në rubrikën me nr. 6 të saj “vota të vlefshme” 261 (dyqind e gjashtëdhjetë e një) vota
· në rubrikën “Shpërndarja e votave të vlefshme” në numrin 1 të saj që i korespondon z. Sokrat Thodhori Spiro, Partia Bashkimi për të Drejtat e Njeriut, tabulohen 170 (njëqind e shtatëdhjetë) vota 

· në rubrikën “Shpërndarja e votave të vlefshme” në numrin 2 të saj që i korespondon z. Ziso Jani Lluci, Partia Minoriteti Etnik Grek për të Ardhmen, tabulohen 91 (nëntëdhjetë e një) vota 

· Gjithsej vota të vlefshme 261 (dyqind e gjashtëdhjetë e një) vota 

Në vijim, duke respektuar procedurat e parashikuar në Kodin Zgjedhor,  u krye në prani të palëve në proces dhe të publikut, hapja e kutisë së votimit për QV nr. 4626. Fillimisht u procedua me kqyrjen e fletëve të votimit të ndodhura në zarfin e fletëve të kontestuara, dhe më tej KQZ, në vlerësim të kërkimit të palës ankuese, faktit të mosdisponimit me vendim nga ana e KZAZ nr. 66 të shpërndarjes së votave të kontestuara, si dhe të praktikës së krijuar nga vendimmarrja e Kolegjit Zgjedhor,  dhe të u investua  në kqyrjen dhe vlerësimin e të gjithë fletëve të votimit të ndodhura në kutinë e QV 4626. 
Në zarfin e fletëve të kontestuara të QV 4626 u gjendën 10 vota.

KQZ, bazuar në kriteret e nenit 116 të Kodit Zgjedhor, e gjeti të gabuar shpërndarjen e tyre nga KZAZ nr. 66. Me votim, KQZ i vlerësoi fletët e votimit të gjetura në zarfin e fletëve të kontestuara të QV 4626, si më poshtë:

· 1 votë e vlefshme për kandidatin e propozuar nga subjekti zgjedhor PBDNJ, z. Sokrat Spiro

· 7 vota të vlefshme për kandidatin e propozuar nga subjekti zgjedhor MEGA, z. Ziso Lluci

· 2 vota të pavlefshme.

Nga kqyrja e fletëve të votimit të  zarfeve të tjerë, ndodhur në kutinë e votimit të QV nr. 4626, rezultoi se vlerësimi dhe ndarja e tyre ishte e saktë, në përputhje të plotë me kriteret e Kodit Zgjedhor.

Mbi bazën e këtij vlerësimi, u miratua me vendim të ndërmjetëm të KQZ, ndryshimi i tabelës së rezultatit të QV nr. 4626, KZAZ nr. 66, qarku Vlorë, duke tabuluar respektivisht:

· në rubrikën me nr. 5 të saj “vota të pavlefshme” 5 (pesë) vota;
· në rubrikën me nr. 6 të saj “vota të vlefshme” 549 (pesëqind e dyzet e nëntë) vota;
· në rubrikën “Shpërndarja e votave të vlefshme” në numrin 1 të saj që i korespondon z. Sokrat Thodhori Spiro, Partia Bashkimi për të Drejtat e Njeriut, tabulohen 256 (dyqind e pesëdhjetë e gjashtë) vota 

· në rubrikën “Shpërndarja e votave të vlefshme” në numrin 2 të saj që i korespondon z. Ziso Jani Lluci, Partia Minoriteti Etnik Grek për të Ardhmen, tabulohen 293 (dyqind e nëntëdhjetë e tre) vota 

· Gjithsej vota të vlefshme 549 (pesëqind e dyzet e nëntë) vota.

Vendimet e Komisionit Qendror të Zgjedhjeve për ndryshimet e tabelave të rezultateve të QV nr. 4631 dhe QV nr. 4626, do të ndryshonin Tabelën përmbledhëse të Rezultatit për kandidatët për Kryetar të Komunës Finiq, duke tabuluar në rubrikën e votave të pavlefshme gjithsej 24 (njëzet e katër) vota; në rubrikën e votave të vlefshme gjithsej 2471 (dymijë e katërqind e shtatëdhjetë e një) vota, në rubrikën shpërndarja e votave të vlefshme: për kandidatin Sokrat Theodhori Spiro do të rezultonin 1233 (një mijë e dyqind e tridhjetë e tre) vota; për kandidatin Ziso Jani Lluci do të rezultonin 1238 (një mijë e dyqind e tridhjetë e tetë) vota.  

Komisioni Qendror i Zgjedhjeve, pas në bazë të përcaktimeve të Kodit Zgjedhor votoi për ndryshimin e Tabelës Përmbedhëse të Rezultateve për kandidat për Kryetar të Komunës Finiq, votim i cili mori votën “pro” vetëm të katër anëtarëve të KQZ. 

Referuar në përcaktimet e nenit 24 të Kodit Zgjedhor, pika 1/b, ku përcaktohet se “konsiderohen të miratuara, kur votojnë “pro” jo më pak se 5 anëtarë të KQZ-së vendimet lidhur me:

b) pranimin e ankimit kundër vendimit për miratimin e tabelës përmbledhëse për rezultatin e zgedhjeve të zonës zgjedhore, sipas nenit 123 të këtij Kodi dhe vendimet lidhur me ankimet kundër vendimeve të KZAZ-ve për rezultatin e zgjedhjeve për qeverisjen vendore”, 

mungesa e numrit të kërkuar ligjërisht  të votave “pro” për ndryshimin e Tabelës së Rezultateve për kandidatët për Kryetar të Komunës Finiq, megjithë ndryshimet me vendim të KQZ të tabelave të rezultave për QV 4626 dhe QV 4631, pamundësoi ndryshimet e saj si më sipër pasqyruar.    
PËR KËTO ARSYE

Komisioni Qendror i Zgjedhjeve, mbështetur në nenin 21, pika 1 dhe 17, nenin 24, nenin 124, nenin 132 e vijues  të ligjit Nr. 10019, datë 29.12.2008, “Kodi Zgjedhor i Republikës së Shqipërisë”,
V E N D 0 S I:

1. Rrëzimin e kërkesës ankimore nr. 170 rregj, të paraqitur nga Partia Bashkimi për të Drejtat e Njeriut me objekt ““Kërkesë për shpalljen e pavlefshme të zgjedhjeve në QV nr. 4628, Komuna Finiq, Qarku Vlorë dhe për pasojë shpalljen e pavlefshme të zgjedhjeve në njësinë vendore Komuna Finiq, ZAZ nr. 66, Qarku Vlorë”.

2. Rrëzimin e kërkesës ankimore nr. 168 rregj., të paraqitur nga Partia Minoriteti Etnik Grek për të Ardhmen, për shkak të mosmarrjes së numrit të kërkuar të votave sipas përcaktimeve të nenit 24 të Kodit Zgjedhor. 

3.  Ky vendim hyn në fuqi menjëherë.
4. Kundër këtij vendimi, mund të bëhet ankim në Kolegjin  Zgjedhor të Gjykatës së Apelit Tiranë, brenda pesë ditëve nga shpallja e tij.

                         Nr. 1210 i Vendimit
              Data 05.08.2011 e Vendimit       Ora 11:00 e Vendimit

Për shqyrtimin e kërkesës ankimore nr. 170, të paraqitur nga Partia Bashkimi për të Drejtat e Njeriut me objekt “Kërkesë për shpalljen e pavlefshme të zgjedhjeve në QV nr. 4628, Komuna Finiq, Qarku Vlorë dhe për pasojë shpalljen e pavlefshme të zgjedhjeve në njësinë vendore Komuna Finiq, ZAZ nr. 66, Qarku Vlorë” dhe nr. 168 të paraqitur nga Partia Minoriteti Etrnik Grek për të Ardhmen me objekt “Kundërshtimin e Vendimit nr. 08,  datë 01.09.2011 të KZAZ-së nr. 66 “Për miratimin e tabelës përmbledhëse të rezultatit për zgjedhjen Kryetarit të Komunës Finiq”. 

